
TABIATNI ASRASH – 
KELAJAKNI ASRASH: BUXORO 

MISOLIDA

Mardonova Saodat Muzaffarovna
Buxoro davlat universiteti

Tabiiy fanlar va agrobiotexnologiya fakulteti
Ekologiya va geografiya kafedrasi, dotsent

Annotatsiya: Ushbu maqolada Buxoro viloyatining ekologik holati, atrof-muhitga ta’sir ko‘rsatayotgan asosiy omillar 
hamda ularni bartaraf etish yo‘llari ilmiy tahlil qilinadi. Mamlakatda amalga oshirilayotgan ekologik siyosat doirasida 
Buxoro viloyatida olib borilayotgan “Yashil makon” loyihasi, suv resurslarini tejash texnologiyalari va chiqindilarni qayta 
ishlash tizimlari haqida ma’lumotlar keltirilgan. Shuningdek, cho‘llanish, suv tanqisligi va havo ifloslanishi kabi hududga 
xos ekologik muammolar sabablari ham ilmiy nuqtai nazardan yoritilgan. Tarixiy jarayonlar bilan bog‘liq holda ekologik 
holatning o‘zgarishi ham tahlil etilgan. Maqola yakunida ekologik muammolarni hal etishning amaliy yo‘nalishlari hamda 
fuqarolarning ekologik mas’uliyatini oshirish bo‘yicha takliflar bayon qilingan.

Kalit so‘zlar: ekologiya, Buxoro viloyati, suv resurslari, cho‘llanish, atrof-muhit, Yashil makon, ekologik muhofaza.
Abstract: This article provides a scientific analysis of the ecological condition of the Bukhara region, identifying the main 
factors affecting the environment and the measures taken to mitigate them. Within the framework of the national envi-
ronmental policy, information is presented about the “Green Space” project implemented in the region, technologies for 
water-saving, and waste recycling systems. The causes of region-specific ecological problems such as desertification, 
water scarcity, and air pollution are examined from a scientific perspective, considering historical developments as well. 
In conclusion, the article emphasizes practical solutions for addressing ecological issues and increasing citizens’ envi-
ronmental responsibility.

Key words: ecology, Bukhara region, water resources, desertification, environment, Green Space, environmental pro-
tection.
Аннотация: В данной статье проводится научный анализ экологического состояния Бухарской области, выявля-
ются основные факторы, влияющие на окружающую среду, и рассматриваются меры по их устранению. В рамках 
проводимой в стране экологической политики приведены сведения о реализации проекта “Зелёное простран-
ство”, технологиях экономии водных ресурсов и системах переработки отходов. Также с научной точки зрения 
рассматриваются причины характерных для региона экологических проблем, таких как опустынивание, дефицит 
воды и загрязнение воздуха, включая их исторические аспекты. В заключение уделено внимание практическим 
направлениям решения экологических проблем и повышению экологической ответственности граждан.

Ключевые слова: экология, Бухарская область, водные ресурсы, опустынивание, окружающая среда, “Зелёное 
пространство”, экологическая защита.

KIRISH
So‘nggi yillarda O‘zbekiston Respublikasida ekologik muammolarni bartaraf etish, tabiiy muhitni saqlash 

va iqlim o‘zgarishiga moslashish bo‘yicha qator islohotlar amalga oshirilmoqda. Tabiat insoniyat hayoti 
va taraqqiyotining asosi bo‘lib, uni asrash – kelajak avlod uchun eng muhim vazifa sanaladi. Shu jihatdan, 
mamlakatimizning janubi-g‘arbiy qismida joylashgan Buxoro viloyati ekologik muammolarning dolzarbligi bilan 
alohida ajralib turadi.

Viloyat hududi asosan cho‘l zonasida joylashgan bo‘lib, yillik yog‘in miqdori 120–150 mm dan oshmaydi. 
Iqlimning keskin kontinental xarakterga ega ekanligi, suv resurslarining cheklanganligi, qishloq xo‘jaligi va sanoat 
tarmoqlarining o‘sishi ekologik muvozanatga ma’lum darajada ta’sir ko‘rsatmoqda. Ayni paytda Amudaryodan 
olinadigan suv miqdorining kamayishi va yerlarning sho‘rlanishi viloyatning eng muhim ekologik muammola
ridan biridir.

Shuningdek, Buxoro shahrida transport vositalari sonining ko‘payishi, ayrim sanoat korxonalarining 
chiqindilari va maishiy axlatlarni qayta ishlash tizimining yetarlicha rivojlanmaganligi havoning ifloslanishiga 

sabab bo‘lmoqda. Cho‘llanish jarayonining kuchayishi, o‘simlik qoplamining qisqarishi va suv bug‘lanishining 
ortishi viloyat ekologiyasiga jiddiy ta’sir etmoqda.

MAVZUGA OID ADABIYOTLAR SHARHI
Rakhimova G. tomonidan olib borilgan tadqiqotlarda Buxoro viloyatidagi sanoat korxonalarining iqti-

sodiy faoliyati va ekologik muammolar o‘rtasidagi bog‘liqlik tahlil qilingan. Muallif ishlab chiqarish jarayon-
larida tabiiy resurslardan haddan tashqari foydalanish hamda chiqindilarning nazoratsiz chiqarilishi natijasida 
havoning ifloslanishi, suv manbalarining kamayishi va yerlarning sho‘rlanishi kabi muammolarni ko‘rsatgan. 
Murtazoyev M.I., Makhmudov M.G. va Pardaev Sh.S. esa Buxoro viloyatida ekologik muammolarni kamayti-
rish omillari, jumladan sanoat chiqindilarini qayta ishlash, yashil hududlarni kengaytirish va suv resurslaridan 
oqilona foydalanish bo‘yicha ilmiy asoslangan tavsiyalarni ilgari surgan. Shuningdek, Salomova H.Yu. o‘zining 
“Fundamentals of Social Ecology” asarida inson va tabiat o‘rtasidagi o‘zaro ta’sir, ekologik madaniyat hamda 
fuqarolik mas’uliyatining jamiyatdagi o‘rni haqida ilmiy tahlil olib borgan.

Mavlonov A. “Desert Urbanization” asarida cho‘llanish jarayonlari va ularning shaharsozlikka ta’siri haqida 
atroflicha tahlil bergan bo‘lib, Buxoro hududining iqlimiy xususiyatlari cho‘l landshaftlari bilan chambarchas 
bog‘liqligini ta’kidlaydi. Muhammadieva D., Usmanov S. va Ibodov N. tomonidan atmosferani muhofaza qilish 
bo‘yicha olib borilgan tadqiqotlarda havoni tozalash texnologiyalarini takomillashtirish va ekologik xavfsizlikni 
ta’minlash choralari yoritilgan. Barotov P. va Soatov A. esa “Umumiy tabiiy geografiya” asarida Buxoro viloya-
tining tabiiy resurslari, iqlim sharoiti va ekologik imkoniyatlarini tizimli tarzda tahlil qilgan. Ushbu manbalar 
Buxoro ekologiyasining tarixiy, ijtimoiy va tabiiy omillar asosida shakllangan murakkab tizim ekanini ilmiy 
asosda tasdiqlaydi.

TADQIQOT METODOLOGIYASI 
Tadqiqot metodologiyasi Buxoro viloyatining ekologik holatini o‘rganishda ilmiy tahlil, kuzatish va statistik 

ma’lumotlarni solishtirish usullariga asoslandi. Ma’lumotlar O‘zbekiston Respublikasi Ekologiya, atrof-muhitni 
muhofaza qilish va iqlim o‘zgarishi vazirligi, Buxoro viloyati ekologiya boshqarmasi hamda xalqaro ilmiy 
manbalardan olingan. Shuningdek, Buxoro hududidagi ekologik muammolarni aniqlashda tarixiy hujjatlar, 
ilmiy maqolalar va amaliy kuzatuvlar natijalari tahlil qilindi. Olingan raqamli ma’lumotlar dinamik o‘zgarishlar 
asosida tahlil qilinib, ekologik ko‘rsatkichlarning yillar davomida o‘zgarish tendensiyalari grafik va jadval shak-
lida solishtirildi. Tadqiqot jarayonida kontent-tahlil, tizimli yondashuv va analitik solishtirma usullardan foyda
lanildi. Natijada, ekologik muhitga ta’sir etuvchi asosiy omillar aniqlanib, ularni bartaraf etish yo‘nalishlari ilmiy 
asosda baholandi.

TAHLIL VA NATIJALAR
Tahlillar shuni ko‘rsatadiki, agar aholini nazoratga olmasa, ishlab chiqarish jarayonlari barqarorlik tamo

yillariga asoslanmasa, iste’mol odatlari o‘zgartirilmasa va ekologik iz kamaytirilmasa – mavjud tabiiy resurs-
larga bo‘lgan ehtiyojni qondirish mumkin bo‘lmaydi. Muqobil manbalarni aniqlay olmaslik va aholining ehtiy-
ojlarini ta’minlay olmaslik ekologik muammolar, oziqlanish hamda sog‘liq bilan bog‘liq jiddiy inqirozlarga olib 
keladi. Ekologik muammolarning ildizi insonning tabiat bilan noto‘g‘ri munosabatida yotadi. Bu esa insonning 
dunyo va tabiatga nisbatan noto‘g‘ri qarashlaridan kelib chiqadi. Shunday ekan, ekologik muammolarni hal 
qilishda insonlarning tabiatga, hayotga va qadriyat hamda e’tiqodlarga bo‘lgan qarashlarini o‘zgartirish zarur. 
Bugungi eng jiddiy ekologik muammolar bevosita inson faoliyati oqibatida yuzaga kelmoqda. Masalan, fosil 
yoqilg‘i ishlatilishi atmosferadagi karbon darajasining ortishiga olib kelib, global iqlim o‘zgarishini keltirib chiqar
moqda. Bu holat ekotizimlar, aholi soni, infratuzilma va inson salomatligiga salbiy ta’sir ko‘rsatmoqda. Tabiiy 
muvozanatni tashkil etuvchi zanjirning biror bo‘g‘ini uzilsa, butun zanjir izdan chiqadi va ekologik inqirozga 
sabab bo‘ladi. Bunday muammolarga: o‘rmonlarning qisqarishi, biologik xilma-xillikning kamayishi, cho‘llanish, 
ozon qatlamining yemirilishi, zaharli chiqindilar, iqlim o‘zgarishi va aholi sonining o‘sishi kiradi. Aholi soni, ishlab 
chiqarish bosimi va iste’molning beqarorligi global ekologik muammolarni milliy muammolardan ajratib turadi.

Biz tarix bilan bog‘laganda, hozirgi kunda ekologik muammolarning asosiy sababchilaridan biri bu – 
bizning yurtni Sovet davlati davrida yuzaga kelgan siyosat deb aytish mumkin. Ayniqsa, qishloq xo‘jaligida turli 
kimyoviy dorilardan keng foydalanilgan. Masalan, Buxoro hududida paxtachilik hajmining ortishi sababli paxta 
plantatsiyalarida 70 turdagi kimyoviy dorilar qo‘llanilgan. 1985-yilda har bir gektar paxta maydoniga 241 kg 
azot, 120 kg fosfor va 51,6 kg kaliy ishlatilgan bo‘lib, jami 412,6 kg mineral o‘g‘it bir yilda qo‘llanilgan [1]. Paxta 
zararkunandalariga qarshi ishlatilgan pestitsidlarning faqat 1 foizi foydali ta’sir ko‘rsatgan, qolgan 99 foizi esa 
havo, suv, tuproq va tirik organizmlarni ifloslantirgan. 1975–1985-yillar oralig‘ida atmosferadagi zaharli gazlar 
miqdori 1,5–2,5 baravar oshgan [2].

Daryo va boshqa suv manbalari asosan qishloq xo‘jaligi va sanoat maqsadlarida ishlatilgan, qolgan qismi 
esa aholining shaxsiy ehtiyojlari uchun ruxsat etilgan.

Buxoro shahri va uning atroflarida ishlab chiqarish korxonalarining qurilishi turli ekologik muammolar, 
havo va suvning ifloslanishi hamda chiqindilar ko‘payishiga olib kelgan. 1950–1980-yillar oralig‘ida Buxoroda 
qurilgan sanoat korxonalari, jumladan azotli o‘g‘it kombinati, paxta, yog‘-moy, sement, g‘isht, ta’mir-mexanika, 
tosh blok va pivo zavodlari uchun markaz tomonidan yillik reja belgilangan. Atmosfera havosining, tuproq va 
suvning ifloslanishi kabi muammolar esa ikkinchi darajali masala sifatida qaralgan. Tadqiqotlar sement va g‘isht 
zavodlari atrof-muhitni ifloslantiruvchi eng xavfli sanoat korxonalari ekanligini tasdiqlagan [2]. Ushbu omillar 
ta’sirida Buxoro shahri atrof-muhit muvozanati buzilgan va ko‘plab ekologik muammolar yuzaga kelgan. 1988-yil 
23-noyabrda Buxoro viloyatida Tabiatni muhofaza qilish viloyat qo‘mitasi tashkil etilgan va yil oxiriga qadar olib 
borilgan tekshiruvlar natijasida Buxoroda turli darajadagi 20 mingdan ortiq ekologik zarar holatlari aniqlangan. 
Buxoro viloyatidagi 280 ta sanoat korxonasi havoga 256 ming tonnadan ortiq turli zaharli gazlarni chiqarishi, 
ularning faqat 46 foizida gaz va chang tutuvchi moslamalar mavjudligi hamda ular havoni zaharlovchi asosiy 
manbalar ekani qayd etilgan [3]. Buxoro shahri va uning atroflarida qurilgan sanoat korxonalari, jumladan Buxoro–
Ural gaz quvuri qurilishi Buxoroni yirik tabiiy gazni qayta ishlash sanoat markaziga aylantirgan. 1970-yillardan 
boshlab gaz quvurlarini tozalash hamda texnik va sanitariya holatini nazorat qilishga yetarli e’tibor berilmagani 
sababli zaharli gazlarning sizib chiqishi havoni zaharlay boshlagan [3]. Natijada, shahar muhiti transchega
raviy ifloslanish bosqichiga o‘tgan. 1990-yil oxiriga kelib Buxorodagi 19 ta avtoservisning atigi 9 tasida zaharli 
gazlarni aniqlovchi asboblar mavjud bo‘lib, biroq tutunni o‘lchovchi moslamalar yo‘qligi aniqlangan.

Bundan tashqari, 1990-yilda ichimlik suvi va unga yaqin ariqlarning holati tekshirilganda, Buxoro viloyati 
aholisi iste’mol qiladigan suvning neft mahsulotlari bilan ifloslangani aniqlangan [4]. Shahar ekologik muhiti 
yomonlashib borayotgan bo‘lsa-da, markaz foydasi uchun ishlab turgan sanoat korxonalari tabiatni muhofaza 
qilish qonunlariga zid ravishda faoliyat yuritgan.

Mustaqillikning dastlabki yillarida Tabiatni muhofaza qilish viloyat qo‘mitasi Buxoro viloyatida ekologik 
muvozanatni saqlash bo‘yicha bir qator takliflar ishlab chiqqan. Bu takliflarga ekologik zararli korxonalarni 
shahar tashqarisiga ko‘chirish, shahar tashqarisidan o‘tuvchi avtomobil yo‘lini qurish hamda chiqindilarni 
yoqmaslik bo‘yicha choralar kiritilgan. 2001–2021-yillar davomida ekologik muhitga e’tibor kuchaytirilib, atmos-
fera havosini muhofaza qilish maqsadida transport vositalaridan chiqayotgan zararli gazlar miqdorini kamayti-
rish, ekologik toza yoqilg‘iga, tabiiy gazga o‘tish hamda sanoat korxonalaridagi gaz va chang tozalovchi uskuna 
va tizimlarni ta’mirlash va yangilarini o‘rnatish ishlari amalga oshirilgan. Ushbu o‘rnatish ishlari tufayli yuqori 
mehnat samaradorligiga erishilgan.

Islohotlar natijasida ushbu sohada amalga oshirilgan ishlar natijasida Buxoroda atmosfera ifloslanish 
darajasi 6,9 dan 3,6 gacha kamaygan, biroq changning ruxsat etilgan miqdori 10–15 PDKni (inson va tirik 
mavjudotlar hayoti uchun zararli moddalar konsentratsiyasining yuqori chegarasi) tashkil etmoqda. Hudud-
dagi atmosfera havosining ifloslanish darajasi tabiiy manbalar sababli yuqori darajada saqlanib qolmoqda [4]. 
Me’yordan yuqori havo ifloslanishi aholining kasallanish darajasining keskin oshishiga olib keladi. 2003-yilda 
Buxoro viloyatida atmosferaga 130 ming tonna zaharli moddalar chiqarilgan bo‘lib, bu har bir kishiga 100 kilo-
gramm to‘g‘ri kelgan [4]. Ko‘rilgan choralar natijasida, Buxoro viloyati Ekologiya va atrof-muhitni muhofaza qilish 
boshqarmasi ma’lumotlariga ko‘ra, atmosferaga chiqarilayotgan chiqindilar miqdori 1992-yildagi 300 ming 
tonnadan 2018-yilda 118 ming tonnagacha kamaygan. Atmosferaga chiqarilayotgan chiqindilar miqdorining 
yildan-yilga kamayishi bir qator korxonalar ishlab chiqarish hajmining qisqarishi bilan izohlanadi, asosiy sabab 
esa paxta tozalash korxonalari, qurilish tashkilotlari, asfalt, beton zavodlari, neft va gaz sanoati korxonalari 
hamda avtotransport korxonalari tomonidan atmosferaning ifloslanishi hisoblanadi. Ularning faoliyati nazorat 
ostiga olingan. Korxonalar faoliyati jarayonida oltingugurt oksidlari, uglerod oksidlari va azot oksidlari atmos-
feraga chiqariladi. Shu sababli, shahar havosini tozalash, ya’ni zavod ishlab chiqarishidan kelayotgan changni 
kamaytirish maqsadida Buxoroda joylashgan bir qator sanoat korxonalari shahar tashqarisiga ko‘chirildi. 
Jumladan, 2001-yilda Buxoro paxta tozalash zavodi shahar tashqarisidagi Galaosiyo hududiga, yog‘-ekstrak-
siya zavodi esa Kogon tumaniga ko‘chirildi.

Tarixiy manbalar Buxoro me’morlari va quruvchilari bino qurilishida tabiiy-geografik joylashuv va iqlimni 
inobatga olgan holda qurilish materiallaridan foydalanganini tasdiqlaydi. Shuningdek, ular issiq iqlimni 
yumshatish va shaharda mikroiqlim yaratish maqsadida hovuzlar qurishga ham e’tibor berganlar. XIX asr oxiri – 
XX asr boshlarida Buxoro amirligida taxminan 360 ta hovuz mavjud bo‘lib, poytaxt shahrining o‘zida 85 ta hovuz 
bo‘lgan [5]. Hovuzlar aholiga suv ta’minlashdan tashqari, shahardagi havoni ham yumshatib turgan. XX asrning 
birinchi choragida toza suv yetishmasligi tufayli hovuzlar ifloslana boshlagan va bu aholida turli kasalliklarning 
rivojlanishiga sabab bo‘lgan. Shahar aholisida kasalliklardan o‘lim holatlari ko‘paygani sababli hovuzlardan suv 
olish taqiqlangan va ular ko‘milgan. 1927-yilda F. Xo‘jayev rahbarligida Buxoro shahrida aholiga suv yetkazib 
berish uchun suv tarmoqlarini qurish ishlari boshlangan. Hozirda shahardagi Labi hovuz, Bolo hovuz va Sitorai 
Mohi Xossa hovuzlariga suv to‘ldirilmoqda. Hozirgacha saqlanib qolgan, ammo suvi yo‘q bo‘lgan Havzi Nav 
va Gavkushon madrasasi oldidagi hovuzni ta’mirlab, suv bilan to‘ldirish shaharda mikroiqlim yaratish uchun 

foydali bo‘ladi [6]. Shuni ta’kidlash joizki, 2004-yilda Havzi Nav hovuzi tozalanib, uni suv bilan to‘ldirish bo‘yicha 
bir necha urinishlar amalga oshirilgan, biroq suv yerga shimilib ketgan. Hozirgi kunda ushbu suv tarmoqlariga 
madaniy meros sifatida alohida e’tibor berilmoqda [7]. Iqlim o‘zgarishi ham ekologik muammolardan biridir. Iqlim 
o‘zgarishi so‘nggi o‘n yilliklarda Buxoro duch kelgan ekologik muammolarni yanada kuchaytirdi. Havoning 
o‘rtacha haroratining ko‘tarilishi, yog‘ingarchilikning kamayishi va bug‘lanish tezligining oshishi suv tanqisligi, 
tuproqning sho‘rlanishi va cho‘llanish jarayonlariga yordam beradi. Mintaqaviy suv havzalarining qisqarishi, 
yaylovlarning tanazzulga uchrashi, o‘simlik va hayvonot dunyosining yo‘qolishi bu o‘zgarishlarning bevosita 
oqibatlaridir. Bundan tashqari, issiq to‘lqinlar va chang bo‘ronlari kabi ekstremal ob-havo hodisalari tez-tez 
uchrab, qishloq xo‘jaligi hosildorligiga, aholi salomatligiga va infratuzilma barqarorligiga tahdid solmoqda. 
Ushbu salbiy oqibatlar ekologik barqarorlikka katta ta’sir qilmoqda [8].

Buxoroning tabiiy resurslari, jumladan sug‘oriladigan zonalardagi unumdor tuproqlar, foydali qazilmalar 
konlari va turli biologik jamoalar mintaqaviy rivojlanish uchun muhim boylik bo‘lib qolmoqda. Shunga qaramay, 
ulardan samarali foydalanish haddan tashqari ekspluatatsiya va qaytarilmas degradatsiyaga yo‘l qo‘ymaslik 
uchun ehtiyotkorlik bilan boshqarishni talab qiladi [9]. Chunki hozirgi kunda cho‘llanish yuqori darajada bo‘lyapti, 
bir tomonda suv tanqisligi, bir tomondan iqlimning o‘zgarishi jiddiy muammolarga sabab bo‘lmoqda. Lekin bu 
muammolarning oldi olinsa, ekologik muhitimizga ijobiy ta’sir qiladi. Masalan, Zarafshon daryosi havzasining 
unumdor tuproqlari sho‘rlanish va eroziyadan himoyalangan taqdirda yuqori hosil olishi mumkin, cho‘l ekotizim-
larida esa og‘ir sharoitlarga moslashgan dorivor o‘simliklar va hayvonot dunyosi turlari mavjud. Bu tadbirlar esa 
shu o‘simliklarning rivojlanishi yoki turlarning ko‘payishiga sabab bo‘ladi. Hozirgi kunda ham “Yashil makon” 
loyihasi doirasida Buxoro shahrida keng ko‘lamda tadbirlar olib borilmoqda. Shu loyiha sabab shaharda daraxt
lar soni ko‘paydi, bundan tashqari o‘simliklarning ham turlari ortdi. Bu barcha tadbirlarni amalga oshirish biz 
yoshlar – ya’ni fuqarolarning qo‘lidadir.

XULOSA VA TAKLIFLAR
Xulosa qilib aytganda, mustaqillik yillarida barqaror shahar muhitini shakllantirish uchun zarur shart-

sharoitlarni yaratishga qaratilgan qator chora-tadbirlar amalga oshirildi. Aholi uchun qulay bo‘lgan zamonaviy 
shaharsozlik infratuzilmasini yaratish maqsadida shaharni isloh qilish ishlari olib borildi. Dastlab, shahar tarixiy 
qismida joylashgan madaniy meros yodgorliklarini ta’mirlash va tiklash orqali turizm infratuzilmasini shakllan
tirish ishlari boshlangan.

Shahar hududidagi barcha resurslardan oqilona foydalanish, har qanday yangilik inson va tabiatga zarar 
yetkazmasligi hamda atrof-muhitga xavf tug‘dirmasligiga alohida e’tibor qaratilgan. Buxoro shahrida ekologik 
muammolar Sovet davridan boshlab ortib borgan bo‘lsa-da, mustaqillik yillarida ularni kamaytirish yoki butunlay 
bartaraf etish yo‘lida amaliy ishlar olib borilgan. Shahar ekologik muhitini yaxshilash maqsadida ayrim sanoat 
korxonalari shahar tashqarisiga ko‘chirildi. Buxoroda zararli chiqindilarni kamaytirish, ishlab chiqarish korxo-
nalarini shahar tashqarisiga ko‘chirish, yashil hududlarni kengaytirish va tabiiy resurslardan oqilona foydalanish 
bo‘yicha amalga oshirilgan islohotlar shahar ekologiyasining yaxshilanishiga sezilarli hissa qo‘shdi.

Bundan tashqari, tarixiy yodgorliklarni tiklash, sayyohlik infratuzilmasini rivojlantirish va ekologik toza 
energiya manbalaridan foydalanish yo‘lidagi harakatlar Buxoroning ekologik barqarorligini ta’minlashda muhim 
ahamiyat kasb etmoqda.

Tabiatni asrash – bu faqat ekologik masala emas, balki xalqning sog‘lom hayoti, madaniy merosi va iqti-
sodiy farovonligi bilan bevosita bog‘liq ijtimoiy zaruratdir. Shu boisdan, har bir fuqaro, tashkilot va jamiyat tabi-
atni asrashni o‘zining burchi deb bilishi zarur. Zero, “Tabiatni asrash – kelajakni asrash” degan tamoyil Buxoro 
tajribasida o‘z tasdig‘ini topgan haqiqatdir.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

